
Gauza oinarrizkoak ez dakizkit. Garbigailua itsuan jar-
tzen dut; berez, ez dakit zein programa komeni zai-
dan. Ez nago ziur berogailuaren termostatoak etxeko 
tenperatura ondo antzematen duen. Ez dakit nire 

etxean zein zomorro dauden. Ez ditut ikusten. Batzuetan ez 
dakit nire txakurraren begi eta mugimenduek zer esan nahi 
duten. Ez dakit gauzak izozkailuan zenbat denbora eduki dai-
tezkeen. Ez dakit banketxeko app-a erabiltzen. Batzuetan ez 
dakit hitz sinpleenek zer esan nahi duten. 

Ez dakit berez ulertu dizudan. Ez dakit nire semearen 
burutik zer pasatzen den. Ondo dagoela sinesten dut, baina 
ezin dut jakin. Ez dakit badakien esaten. Ez dakit maitasuna 
zer den, eta, hala ere, badakit gutxienez bost pertsona maite 
ditudala. Berez, gehienak, ez dakit nor zareten ere. Ez nekiz-
kien hainbeste gauza jakin ditut. Eta ez nekien ez nekizkienik. 

Ez dakit gaixotasun isilen bat dudan. Duzuen. Ez dakit 
oihuka ari zaidan minen bat zaunkalaria izateaz gain, espero 
baino hozka handiagoa egiten ari zaidan. Ez dakit istripu bat 
izango dudan. Izango duzuen. 

Ez dakit nigan zerbait finkorik baden, ez dakit zerbait 
hori zer den, nolakoa den, beraz, ez dakit banaizen zerbait, 
iraunkorra behar badu izateak. Ez dakit norbaitek badakien 
nor naizen. 

Itotzen ari naiz. Zerura begiratu, eta ez dakit norainokoa 
den. Zerura begiratu, eta badakit txikia naizela, baina ez dakit 
zein neurritan. Zerura begiratu, eta... zerbait sinesteko gogoa 
ematen du. 

Auskalo. Nik zer dakit. Nik esaldiak egiten baino ez dakit. 

Eros ahalmena Kultur plana Erretreta
FACUA kontsumitzaileen elkarteak mila 
elikagai baino gehiagoren prezioak 
aztertu ditu Espainiako Estatuko zortzi 
supermerkatu kate handietan. Urtea 
hasi denetik, oinarrizko hiru elikagaitik 
bat garestitu egin da Hego Euskal 
Herriko supermerkatuetan, Espainiako 
Gobernuak BEZa kendu badu ere.

Eusko Jaurlaritzak Kultura 2028 Plan 
Estrategikoa aurkeztu du, 80 orriko 
dokumentua. Euskarazko sorkuntzaren 
aldeko interbentzio errealik kasik 
ez dute jaso bertan. Orain arteko 
estrategien aurrekontuarekin 
alderatuta berriz, %15 jaitsiko da 
2025era bitartean.

Emmanuel Macron Frantziako 
Gobernuko presidenteak 49.3 
artikulua baliatuta dekretuz onartu 
zuen erretreten erreforma, Asanblea 
Nazionaleko bozketarik gabe, eta 
herritarren nahiz diputatuen haserrea 
areagotu zuen. Bi zentsura mozio eta 
kalean protesta gehiago eragin ditu.


